
GOUVÈNÈ CUOMO PREZANTE BIDJÈ EGZEKITIF AK PLAN REFÒM POU ANE 2012-13 NAN KONTE NASSAU 

 
Jodi a, Gouvènè Andrew M. Cuomo te ale nan Rockville Centre pou prezante Plan Bidjè ak Refòm 
Egzekitif li pou ane 2012-13. Plan sa a ap ogmante refòm istorik ki te pibliye ane pase pou kontinye 
konstwi yon New York Tounèf. Kòm yon rezilta desizyon difisil ak kolaborasyon de pouvwa eta ki te fèt 
ane pase, Eta a kapab elimine defisi ki genyen kounye a san li pa fè gwo diminisyon, san nouvo taks oswa 
san frè oswa san demagoji. Answit, Bidjè Egzekitif Gouvènè a pwopoze gwo refòm pou diminye depans 
gouvènman an pou kontribiyab yo, li ogmante responsablite nan lekòl nou yo pou bay priyorite pou elèv 
yo, epitou li mete Eta a nan yon pozisyon pou sipòte anpil milya dola nan envestisman sektè prive a pou 
devlope ekonomi an, epitou pou kreye anpil djòb.  
 
Gouvènè Cuomo di konsa, “Siksè ane pase te louvri chemen pou nou prezante yon bidjè dirèk ak aklè ki 
prevwa refòm enpòtan pou re-òganize gouvènman an, epi pou fè li pi efikas ak pi rantab pou Nouyòkè 
yo. Alòske bidjè sa a ap kontwole depans yo, l ap fè chanjman tou nan fason nou depanse pou asire nou 
byen itilize lajan kontribiyab yo. Answit, bidjè sa a bay elèv yo priyorite prensipal, epitou li mande pou 
gen yon refòm serye nan sistèm edikasyon eta nou an. Ansanm, nou fè Albany vin yon senbòl nasyonal 
pou yon gouvènman efikas, epitou nou dwe kontinye elan sa a pou nou kapab devlope ekonomi nou an, 
kreye anpil djòb, epi fè New York vanse nan bon direksyon an.”   
 
Bidjè Egzekitif Gouvènè a ap elimine defisi bidjetè $2 milya dola ki genyen kounye a san li pa mete okenn 
nouvo taks oswa nouvo frè. Bidjè a pwopoze tou pou ogmante sekou otorite ak refòm pansyon k ap 
ekonomize anpil milya dola pou kontribiyab yo ak gouvènman yo, epitou l ap lanse refòm edikasyon 
istorik pou bay elèv yo priyorite sou biwokrasi edikasyon an. Answit, Bidjè Egzekitif la ap prepare yon 
nouvo pwogram devlopman ekonomik $25 milya dola. Pwogram sa a finanse sitou avèk sipò anpil milya 
dola nan envestisman sektè prive a alaplas lajan kontribiyab yo.  
 
Senatè Jack Martins di konsa, “Long Island jwenn yon patnè angaje nan Gouvènè Cuomo ki te travay di 
anpil nan premye ane li pou relanse tout pati eta a. Gouvènè a konsantre sou diminisyon depans yo pou 
rejyon yo ak pou kontribiyab yo. Alòske nou fè pwogrè, gen plis bagay ki dwe fèt – men nou kwè avèk 
Gouvènè a, nou kapab kontinye fè New York vanse so yon chemen pou pwosperite.” 
 
Manm Asanble Charles Lavine di konsa, “Nou gen lonè pou resevwa Gouvènè Cuomo pandan li retounen 
nan rejyon nou an pou diskite sou pwogram li dirèkteman avèk moun Long Island yo. Gouvènè a 

prezante ankò yon bidjè ki pral fè gouvènman eta nou an pi rantab ak pi efikas pou bay rezilta pou 
kontribiyab yo. Avèk plan bidjè sa a, li prepare yon baz pou eta a kontinye redrèsman ekonomik li pou 
nou kapab bati biznis ak kreye anpil djòb toupatou nan New York. Mwen di Gouvènè Cuomo mèsi pou 
kalite dirijan an li, epitou mwen pa ka tann pou kontinye travay nou ansanm.” 
 
Egzekitif Konte Ed Mangano di konsa, “Mwen kontan pou resevwa Gouvènè Cuomo ankò nan Konte 
Nassau pandan l ap bay Bidjè Egzekitif ak plan refòm li nan eta a. Li pwopoze yon bidjè eta ki ekilibre ak 
onèt pou pwochen ane fiskal la yon fwa ankò san nouvo taks oswa san demagoji. Epi malgre tout bagay, 
li ajoute yon plan pou ede Konte Nassau ak Long Island reyalize plis pase $140 milyon dola nan ekonomi 
lajan sou sekou otorite sou pwochen senk (5) ane, ak anpil dizèn milya dola sou pwochen twa (3) peryòd 
dizan yo. Nou te toujou bezwen kalite refòm sa a, epitou mwen kontan pou sipòte pwopozisyon 
Gouvènè a, epitou mwen ankouraje reprezantan nou yo nan Lejislati a pou vote bidjè sa a." 
 
Bidjè eksplwatasyon Eta a ogmante a mwens pase 2 pousan pandan l ap respekte angajman sou dezan 
yo te pran nan ane 2011-12 pou ogmante finansman Èd pou Lekòl ak Medicaid a apeprè 4 %. 
 
Men sa ki nan rezime plan an:  

• Eliminasyon defisi bidjetè ki genyen kounye a san taks, san frè oswa san demagoji, epitou 
rezime a gen ladan kwasans zewo nan depans ajan Eta a; 
• Eliminasyon tout sa ki ogmante depans otomatik yo, epitou aplikasyon refòm yo pandan 
egzekisyon an bidjè a pou ogmantasyon depans pou founisè sèvis yo montre rannman ak vrè 
depans yo; 
• Alokasyon $1.3 milya dola nan envestisman Eta a ki la pou sipòte yon total $25 milya dola nan lòt 
sous yo pou lanse ak avanse gwo pwojè enfrastrikti yo, epitou pou bay anpil ak yon pakèt djòb; 
• Kreyasyon yon plan pou Eta a kontwole 100 % depans devlopman Medicaid k ap fèt ofi-amezi nan 
plis pase twazan, pou ekonomi $1,2 milya dola gouvènman lokal yo sou pwochen senk ane yo; 
• Kreyasyon yon plan refòm pansyon k ap ekonomize $83 milya dola pou kontribiyab Eta a ak 
pou gouvènman lokal ki deyò Vil New York, epitou sa ap ekonomize $30 milya dola pou Vil New 
York sou pwochen 30 ane yo; epi 
• Ogmantasyon èd pou lekòl yo a $805 milyon dola, tankou $250 milyon dola ki konekte avèk 
amelyorasyon rannman akademik ak efikasite jesyon, ak aplikasyon yon pwosesis evalyasyon 
amelyore pwofesè yo. 

 
Akòz refòm estriktirèl ki te pibliye nan bidjè ane pase a ak refòm ki pwopoze nan bidjè sa a, yo prevwa 
defisi bidjetè a nan ane 2013-14 ap rive a $715 milyon dola. Se pi piti defisi bidjetè ki “parèt an premye” 
nan de (2) peryòd dizan. Rekòmandasyon pou Bidjè Egzekitif la te diminye defisi yo te prevwa sou katran 
a plis pase mwatye, ant $16,4 milya dola a $7,4 milya dola.  

Bidjè Egzekitif la gen ladan:  

• Tout depans $132,5 milya dola nan Lajan an nan ane fiskal ki kòmanse 1ye avril 2012, yon 
diminisyon $225 milyon dola nan ane 2011-12. Bès youn-kont-lòt nan Tout depans nan Lajan an 
reprezante premye fwa nan plizyè peryòd dizan ki endike sa te fèt.  
• Depans nan Lajan Fonksyònman Eta a ki se $88,7 milya dola, yon ogmantasyon $1,7 milya, 
oswa 1,9 pousan. Lajan Fonksyònman Eta pa gen lajan federal ak depans an kapital alontèm 
ladan. 

 

Plan Finansye 
 
Plan finansye Gouvènè a te prezante a baze sou prensip disiplin fiskal ak preparasyon bidjè ki baze sou 
reyalite ki pa gen ladan itilizasyon nouvo taks, frè, oswa yon sèl demagoji. Devlopman operasyon ajans 
eta yo estab, alòske pwogram pou bay asistans lokal yo ogmante a 2,6 %. 
 
Konsève disiplin fiskal: Defisi bidjetè $3,5 milya dola yo idantifye nan mwa desanm nan elimine avèk 
$2 milya dola nan rediksyon depans nan Bidjè Egzekitif Gouvènè a pwopoze a, epi avèk $1,5 milya dola 
nan revni ki reyalize nan refòm fiskal klas mwayèn nan ki te pibliye ane pase, epi ki te fè kòd fiskal la pi 
jis ak san patipri. Menm avèk ogmantasyon 4 % nan depans pou edikasyon ak Medicaid, ak yon 
ogmantasyon 2,6 % nan Èd pou Zòn yo, ap gen yon rediksyon nè nan Tout Depans nan Lajan an. Yo 
reyalize kwasans zewo nan depans ajans Eta a avèk restriktirasyon operasyon Eta a pou diminye depans 
k ap fèt de fwa, revokasyon anplwaye ak gaspiyaj.  
 
Elimine tout sa ki lakòz kwasans otomatik, epi fè refòm ladan: Ane pase, Gouvènè te montre kijan 
reyalite a ye pou definisyon “defisi” nan Albany. Pou fè sa, li te elimine sèten bagay k ap ogmante 
depans yo otomatikman ak lè li te re-evalye ogmantasyon yo nan depans pou edikasyon ak Medicaid 
nan mezi pou kwasans ki serye ak fasil. Aksyon sa yo te ekonomize anpil ak yon pakèt milya dola pou 
New York, epitou yo te ede estabilize finans Eta a. Plan finansye 2012-13 la efikas pou kontwole kwasans 
otomatik depans yo annapre, epi pou konekte kwasans avèk mezi serye yo. Pou ane 2012-13 la, tout sa k 
ap ogmante depans yo tankou ajisteman koudlavi ap rete estab, epitou y ap entwodui refòm yo pou 
asire ogmantasyon depans yo nan fini ane yo montre rannman ak vrè depans yo. 
 

Devlopman Ekonomik  
 
Bidjè Egzekitif 2012-13 la ap finanse yon pwojè detaye ak kowòdone pou ka gen devlopman ekonomik. 
Plan an la pou kreye anpil djòb nan Eta New York gras ak yon tèt ansanm sektè piblik ak sektè prive pou 
jwenn resous Eta a pou bay anpil ak yon pakèt milya dola nan kwasans ekonomik, pou amelyore 
enfrastrikti Eta a, epitou pou sipòte estrateji ki ekonomik ki baze sou rejyon yo. 

Jwenn byen Eta a pou ankouraje anpil milya dola nan envestisman sektè prive a, epitou pou kreye 
anpil ak yon pakèt djòb nan sektè prive a: Bidjè Egzekitif la ap prepare yon pwogram devlopman 
ekonomik $25 milya dola. Pwogram sa a finanse sitou avèk sipò anpil milya dola nan envestisman sektè  
prive a alaplas lajan kontribiyab yo. New York Works Fund and Task Force (Lajan pou Travay nan New 
York ak Gwoup Travay) ap kowòdone $1,3 milya dola nan finansman Eta a pou ankouraje jiska $25 milya 
dola nan envestisman nan lòt sous yo, tankou konpayi prive yo, gouvènman federal la, ak otorite yo, pou 
pèmèt gwo pwojè yo vanse ki pral kreye anpil djòb, epitou pou amelyore enfrastrikti Eta a. Pou vanse 
pwojè enfrastrikti ki chwazi yo avèk efè ekonomik maksimòm, plan Gouvènè a ap itilize dispozisyon ki 
nan lwa sou Design Build, yon lwa yo te adopte nan ane nan sesyon ekstrawòdinè mwa desanm 2011. 
Lwa sa a ap pèmèt pwojè yo kòmanse kounye a, epi l ap diminye depans yo a anpil ak yon pakèt santèn 
milyon dola. 
 
Yon Dezyèm seri Rekonpans pou Devlopman Ekonomik Rejyonal: Bidjè a gen ladan yon nouvo seri 
$200 milyon dola nan resous konpetitif pou Konsèy Devlopman Ekonomik Rejyonal Gouvènè a. Sou 
kantite lajan total sa a, $130 milyon dola nan finansman kapital te fè pati nan pwogram New York 
Works, epi $70 milyon dola sòti nan Kredi Taks Excelsior. Konsèy yo te chanje apwòch devlopman 
ekonomik eta a. Se te yon modèl k ap desann, epi kounye l ap vin yon modèl k ap monte, ki baze sou 
kominote. Dezyèm seri rekonpans yo pral pèmèt chak rejyon kontinye bay pwòp rezilta ekonomik yo.  
 

Re-Imajinasyon Gouvènman an 
 
Bidjè Egzekitif la eksplwate travay Gouvènè Cuomo pou re-envante gouvènman eta a pou bay pi bon 
rannman, epitou pou pi byen pwoteje lajan kontribiyab yo. Bidjè Egzekitif la bay finansman anplis pou 
travay Konsèy Devlopman Ekonomik Rejyonal yo, epitou li fè avanse pwopozisyon komisyon SAGE pou 
anile plizyè peryòd dizan devlopman biwokrasi, epitou pou re-konsantre sou operasyon ajans yo nan 
fason ki nan avantaj moun k ap resevwa sèvis yo ak kontribiyab yo tou. Gouvènè a pwopoze tou 
ogmantasyon refòm estriktirèl yo pou soulaje gouvènman lokal otorite Eta a k a lakòz depans lokal yo 
ogmante. Refòm sa yo, ki abòde pi gwo faktè ki ogmante depans yo pou gouvènman lokal yo ap ede 
dirijan minisipal yo elimine presyon bès ekonomik pwolonje a, epitou y ap ede gouvènman lokal yo 
reyalize objektif limit sou taks sou pwopriyete.  
 
Restriktirasyon Swen Sante: Bidjè Egzekitif la mande pou kontinye refòm yo pou fè sistèm swen sante 
eta a bay pi bon rannman, epitou koute mwens lajan. Lè yo adopte Health Exchange, 1 milyon Nouyòkè 
ki pa gen asirans ap vin gen pwoteksyon asirans. Sa ap diminye depans pou moun ki achte pwoteksyon 
asirans dirèkteman yo a 66 %. Sa ap diminye depans yo pou ti biznis yo a 22 %. Se gouvènman federal la 
ki finanse tout depans sa yo gratis pou New York. 
 
Diminye fado sou konte yo lè yo kontwole depans pou ogmantasyon Medicaid: Ogmantasyon 
Medicaid se yon gwo faktè pou ogmantasyon depans yo pou konte yo. Nan ane 2006, Eta a te mete limit 
sou kantite lajan pou ogmantasyon depans Medicaid konte yo gen pou peye. Pou kounye a, limit 
maksimòm nan se 3 % ogmantasyon; Eta a peye tout ogmantasyon ki depase 3 %. Pou bay yon gwo 

soulajman fiskal pou konte yo ak pou Vil New York, Eta a ap pran kontwòl 100 % depans yo 
ogmantasyon Medicaid yo ofi-amezi. Nan ane fiskal 2013 la, limit maksimòm depans pou konte a ap 
tonbe a 2 % ogmantasyon Medicaid; nan ane fiskal 2014 konte a, patisipasyon konte a ap redui a 1 %. 
Nan kòmansman ane fiskal 2015 konte a, Eta a ap peye 100 % depans pou ogmantasyon Medicaid. 
Kontwòl Eta a nan yon pi gwo kontribisyon depans Medicaid lokal yo ap pèmèt konte yo ak Vil New York 
ekonomize $1,2 milya dola sou pwochen senk (5) ane yo.  

Adopte refòm pansyon an: Toupre Medicaid, depans pansyon yo se fado ki pi enpòtan nan gouvènman 
lokal yo. Gouvènè a te mande yon nouvo nivo nan sistèm pansyon Eta a k ap ekonomize $83 milya dola 
gouvènman Eta a ak gouvènman lokal ki deyò Vil New York, ak $30 milya dola pou Vil New York sou 
pwochen 30 ane yo. Nouvo plan pansyon an ta gen to kontribisyon pwogresif ant 4 % ak 6 % avèk 
risk/rekonpans komen pou anplwaye yo ak patwon yo pou jistifye enstabilite mache a. Li gen ladan yon 
chwa volontè pou Kontribisyon Defini dapre modèl TIAA-CREF. Anplwaye ki pran Kontribisyon Defini sa a 
ap vin gen dwa pou antre nan sistèm sa apre yon ane. Chwa sa a ap ka chanje. Pou kounye a, plan refòm 
pansyon Gouvènè p ap afekte okenn anplwaye.  
 
Èd pou Gouvènman Lokal yo: Anplis refòm sa yo, Bidjè Egzekitif la bay $715 milyon dola pou 
gouvènman lokal yo nan èd pou fonksyònman san restriksyon, ak yon lòt $79 milyon dola nan 
sibvansyon pou sipòte pi bon rannman. Bidjè a ap fè refòm tou nan pwogram Entèvansyon Bonè pou 
diminye frè administratif konte yo, epi pou diminye depans yo a $99 milyon dola sou senkan. Bidjè a ap 
fè refòm nan pwogram edikasyon espesyal Lekòl Pre-Matènèl yo pou diminye depans pou konte ki deyò 
Vil New York a $150 milyon dola sou senkan. Bidjè Egzekitif la pa gen ladan okenn diminisyon nan 
Entèvansyon Bonè oswa nan sèvis edikasyon espesyal pou Lekòl Pre-Matènèl yo. 
 

Refòm nan Sistèm Edikasyon Eta a 
 
Bidjè Egzekitif la gen ladan gwo refòm nan sistèm edikasyon Eta a ki vize pou sipòte siksè elèv yo, epitou 
pou amelyore rannman an pou kontribiyab yo. 
 
Ogmantasyon nan Èd pou Lekòl: Bidjè a gen ladan yon ogmantasyon total $805 milyon dola nan Èd pou 
Lekòl yo, ansanm avèk $250 milyon dola pou sibvansyon pou rannman ki asosye pou rannman akademik 
amelyore ak pou rantabilite nan kontwòl rannman an. Distri lekòl ki gen gwo bezwen yo ap resevwa 
76 pousan nan ogmantasyon ki afekte pou 2012-13 la, ak 69 pousan nan èd total pou lekòl yo. Èd anplis 
la konekte avèk aplikasyon yon pwosesis evalyasyon amelyore pwofesè yo.  
 
Sistèm Evalyasyon Pwofesè yo: Gouvènè a te anonse Depatman Edikasyon Eta a ak sendika anplwaye 
lekòl yo pral gen 30 jou pou dakò sou yon nouvo sistèm evalyasyon pwofesè k ap bay rannman, oswa 
Gouvènè a ap pwopoze yon sistèm evalyasyon nan amannman bidjè a sou 30 jou. Elèv yo ap resevwa 
yon ane pou aplike sistèm nan oswa risk pou pèdi yon ogmantasyon nan èd pou edikasyon an nan bidjè 
lekòl yo pou ane 2012-13 ak 2013-14. 

Apèsi sou Pwogram nan 
 
Anviwònman ak Enèji: Bidjè Egzekitif ane sa a ap kite sèvis yo nan nivo yo ye a pou pak yo, pou 
pwogram anviwònman ak agrikilti. L ap fè envestisman kapital pou bay jarèt pou enfrastrikti, epitou pou 
amelyore jesyon enèji a. Bidjè Egzekitif la ap kontinye sipòte pwogram enpòtan yo, tankou Lajan 
Pwoteksyon Anviwònman, k ap rete a $134 milyon dola, menm nivo ak sa ki te la nan ane 2011-2012 la. 
Nan pwogram New York Works pou avanse avèk pwojè enfrastrikti kapital nan eta a, Bidjè a gen ladan 
$102 milyon dola nan nouvo finansman pou DEC pou fè avanse pwojè pou kontwole inondasyon, pwojè 
pou kontwole ewozyon, ak pwojè pou mete sekirite avèk baraj enpòtan, ak $94 milyon dola pou gwo 
reta nan reyabilitasyon enpòtan ak bezwen pou amelyorasyon nan 48 pak Eta a ak espas istorik ak sant 
eski ki anba kontwòl Olympic Regional Development Authority. 
 
Swen Sante: Bidjè Egzekitif montre kontinyasyon limit siperyè depans Medicaid yo adopte nan ane 
2011-12, epitou li rekòmande yon ogmantasyon finansman 4 % ki konfòm avèk dispozisyon li yo. Pou 
reyalize ekonomi lajan ki nesesè pou mete limit siperyè sou bidjè Eta a, Bidjè a rekòmande $19,2 milyon 
dola nan rediksyon nan pwogram sante piblik ak pwogram pou granmoun aje, tankou $3,5 milyon dola 
nan ekonomi lajan ki fèt nan rannman administratif yo.   
 
Edikasyon Avanse: Yon fason ki konfòm avèk dispozisyon ki nan Pwogram Sibvansyon pou Motivasyon 
NYSUNY 2020, Bidjè Egzekitif la konsève sipò fonksyònman Lajan Jeneral pou kolèj SUNY ak CUNY nan 
nivo ane anvan yo. Bidjè Egzekitif la adapte tou avèk ogmantasyon ki otorize nan kou prive pou ane 
2012-13 la. Pou fè sa, li bay $113,2 milyon dola nan otorizasyon depans anplis yo pou SUNY ak 
$66,6 milyon dola pou CUNY. Bidjè Egzekitif la konsève finansman èd pou fonksyònman debaz pou kolèj 
kominote yo nan nivo $2.122 dola 2011-12 yo pou chak elèv ekivalan atanplen. 
 
Sèvis Sosyal: Bidjè Egzekitif la bay finansman pou sèvis sipò debaz pou popilasyon ki nan nesesite yo. Li 
limite ogmantasyon depans yo pou rezoud pwoblèm fiskal Eta a, epitou li aplike mezi pou amelyore 
rannman pwogram nan. Nan gadri, Bidjè Egzekitif la ogmante sipò Lajan Jeneral la pou sibvansyon gadri 
a $93 milyon dola pou konpanse yon rediksyon nan finansman an avèk pwogram Temporary Assistance 
for Needy Families [Asistans Tanporè pou Fanmi ki nan Nesesite (TANF)].  
 
Sante Mantal: Bidjè Egzekitif la sipòte gwo refòm debaz k ap bay jarèt pou sipèvizyon swen yo bay pou 
moun ki nan enstitisyon yo ak nan kay kominotè yo. Li fè envestisman tou pou amelyore responsablite 
ajans sante mantal yo, epitou li fè refòm nan pwosesis peman pou founisè sèvis ki pa komèsyal yo. 
Pwopozisyon sa yo ap pèmèt sistèm sante mantal la jwenn yon finansman $8,2 milyon dola nan ane 
2012-13, yon ogmantasyon nan depans anyèl $85 milyon dola, oswa 1,0 pousan. 
 
Sekirite Piblik: Bidjè Egzekitif la fè avanse pwojè enpòtan yo pou amelyore sekirite piblik la, tankou 
ogmantasyon baz done ADN pou mete tout krim yo ladan, ak amelyorasyon repons ak preparasyon pou 
ijans, pandan l ap sipòte redrèsman apre Siklòn Irene ak Tanpèt Twopikal Lee, epitou pandan l ap 
kontinye bese depans operasyon k ap kontinye yo. Bidjè a gen ladan $4,6 milya dola pou pwoteje 

sitwayen New York yo. 
 
Mezi sou Revni ak Refòm Fiskal: Bidjè sa a pa gen ladan taks oswa frè ki nouvo oswa ki ogmante. Bidjè 
Egzekitif la pwopoze aplikasyon règleman fiskal yo ak aksyon pou elimine limit yo pou asire tout moun 
peye kontribisyon jis yo nan responsablite fiskal yo. Bidjè a gen ladan $1,5 milya dola nan revni apre taks 
nan ane 2012-13, sa ki montre refòm sou taks jis yo te adopte nan mwa desanm ki te aplike yon nouvo 
tranch taks pou moun ki touche pi gwo revni yo,  ki te diminye taks pou Nouyòkè klas mwayèn yo nan pi 
piti nivo a nan 58 tan, epitou ki te ogmante jistis jeneral nan sistèm fiskal la. 
 
Sèvis Transpò: Bidjè Egzekitif la fè envestisman estratejik ak rapid nan enfrastrikti otowout ak pon Eta a 
ki gen ladan yon nouvo $1,16 milya dola nan pwogram New York Works State ak nan lajan kapital 
federal k ap kreye anpil ak yon pakèt djòb, epitou k ap amelyore sistèm transpò a pou sipòte devlopman 
biznis ak ekonomi an. Pwogram New York Works ap avanse envestisman kapital, pou itilize finansman 
transpò debaz, pou ofri yon pwogram kapital DOT total pou prèske $4,5 milya dola nan ane 2012-13, 
tankou otowout, pon, chemennfè, avyasyon, sèvis transpò komen ki pa sou kontwòl MTA, ak 
enstalasyon DOT. Finansman pou pwojè otowout ak pon lokal ki anba Pwogram Consolidated Highway 
Improvement (Amelyorasyon Jeneral Otowout) konsève a $402,8 milyon dola. Pwogram kapital MTA ap 
resevwa $770 milyon dola nan nouvo sipò Eta a sou yon peryòd plizyè ane pou ede finanse pwogram 
2010-14 MTA pou $22,2 milya dola.  

